
4. juli 2019 

 

 

Inatsisartut Suleriaasianni § 37 imm. 1 naapertorlugu Naalakkersuisunut apeqqut imaattoq 

matumuuna saqqummiuppara. 

 

Naalakkersuisunut apeqqut:  

 

1. §37 naapertorlugu apeqqummut nr. 286/2018-imut, imm. 5, akissumminni 

Naalakkersuisut allapput:  

“Meeqqat Atuarfiat pillugu Inatsisartut inatsisaanni nr. 15-imi 3. december 2012-imeersumi § 43, 

imm. 1, kingullermillu Inatsisartut inatsisaatigut nr. 21-kkut 13. november 2017-imeersukkut 

allanngortinneqartoq, naapertorlugu kommunalbestyrelsit illoqarfimmi atuarfiit akisussaaffigaat 

aammalu nakkutigissallugu, kommunimi meeqqat atuartussaatitaasut tamarmik Meeqqat 

Atuarfiannut allatsinnissaat imaluunniit Meeqqat Atuarfianni piumasaqaataasut naapertorlugit 

atuartinneqarnissaat akisussaaffigaat. Meeqqat Atuarfiata ingerlanneqarnera 

kommunalbestyrelsip anguniagassat killissallu tungaasigut aalajersartarpaa. 

Kommunalbestyrelsip atuarfiup atuunnera ingerlaavartumik nakkutigisarpaa, tassunga 

ilanngullugu Inatsisartut inatsisaat naapertorlugu aalajangersakkat eqquutsinneqarnersut.  

Tunngaviusumik atuarfiit kiffaanngissuseqartut aamma angerlarsimaffimmi atuartitsineq il.il.  

Inatsisartut inatsisaat nr. 10 15. april 2003-meersumi § 25, kingullermik Inatsisartut 

inatsisaatigut nr. 16-ikkut 20. november 2006-imi allanngortinneqartukkut kommunalbestyrelsi 

kommunimi meeqqap najugaqarfianiittoq tassaavoq, atuartitsinermik meeqqap 

angerlarsimaffiani pisumi il.il. nakkutiginnittuusoq.” 

 

- Naalakkersuisut ilisimatitsissutigisinnaavaat Inatsisartut inatsisaata 

tunngaviusut Kommunenit malinneqarnerat atuutsinneqanerallu 

Naalakkersuisut qanoq qulakkeertarneraat?   

2. §37 naapertorlugu apeqqummut nr. 286/2018-imut, imm. 6, akissumminni 

Naalakkersuisut allapput:  

  

“Atuarfinni sorlerni imaluunniit illoqarfinni nunaqarfinniluunniit sorlerni meeqqat 

atuartussaatitaasut Meeqqat Atuarfianni imaluunniit angerlarsimaffimminni 

atuartinneqarnersut pillugit qitiusumik paasissutissaateqartoqanngilaq.  Aammattaaq meeqqat 

qanoq amerlatigisut Meeqqat Atuarfianni imaluunniit angerlarsimaffimmi atuartitsinermik 

malinnaannginnersut pillugit paasissutissaateqartoqanngilaq.” 

- Naalakkersuisut ilisimatitsissutigisinnaavaat akissutip taassuma 

tunniutereernerata kingorna iliuuseqarsimanerlutik meeqqat 

atuartussaatitaasut qassit meeqqat atuarfianni atuartitsinermut 

angerlarsimaffimmiluunniit atuartitsinermut tamatumunnga 

malinnaannginnersut?  

3. Apeqqut 2-mut akissut naamiuppat: Tamatumunnga suna patsisaava?  

4. Naalakkersuisut ilisimatitsissutigisinnaavaat meeqqat atuartussaatitaasut 

meeqqat atuarfianni angerlarsimaffimmiluunniit atuartinneqanngitsut 

qassiunerannik paasissutissat qitiusumik ukiorpassuarni 

katersorneqarsimannginnerannut suna patsisaasimanersoq?  

5. Naalakkersuisut ilisimatitsissutigisinnaavaat meeqqat atuartussaatitaasut 

meeqqat atuarfianni angerlarsimaffimminniluunniit atuartitsinermut 

malinnaanngitsut qassiunerisa paasinissaannut qulakkeerinninnissamut 

imaluunniit meeqqat pineqartut allatigut atuartinneqarnissaasa 

qulakkeerneqarnissaannik Kommunet isumaginnissimanngitsut qanoq 

pillarneqarnissaannik periarfissaqarnerlutik?  

6. Naalakkersuisut ilisimatitsissutigisinnaavaat tigusaqarsimanerlutik 

ilisimatinneqarsimanerlutilluunniit meeqqat atuarfimmi atuartitsinermut 

angerlarsimaffimmiluunniit atuartinneqarnissamut malinnaanngitsut pillugit 

imalinnik paasissutissanik?  

7. Apeqqut 6-mut akissut aappiuppat: Taamak pisoqartillugu Naalakkersuisut 

qanoq iliorsimappat?  

8. Naalakkersuisut ilisimatitsissutigisinnaavaat atuarumajunnaartoqartillugu 

suut patsisaasinnaanerannik misissuisitsinissamut, taamaattoqarsimappallu 

taakku sumik imaqarpat?  

 

(Inatsisartunut ilaasortaq Sofia Geisler, Inuit Ataqatigiit) 

 

 

Tunngavilersuut: 

 

Ilisimavara Meeqqat Atuarfiata ingerlanneqarnerani Kommunenit isumagineqarmat. Taamaattoq 

inatsisitigut tunngavia Inatsisartunit aalajangersaaffigineqartarpoq, taamaattumillu inatsisip 

siunertaa  malillugu Meeqqat Atuarfiat ingerlanersoq pillugu Inatsisartut akisussaaqataapput. 

Ernumassutigivara meeraqarmat assigiinngitsut pissutigalugit atuarumajunnaarnermik 

nalaataqarsimarpasittunik. Taamaattoqartillugu – taamaattoqarsimatillugu – Meeqqat Atuarfiat 

akisussaaffeqarpoq angajoqqaat qanimut suleqatigalugit aqqutissiuusseqataassalluni meeqqat 

pineqartut Meeqqat Atuarfianni aamma inissaqartissallugit, taakku siunissaat eqqarsaatigalugu 

taakkununnga tunngavissiilluarnissaq siunertaralugu.   

 

Kissaatigivara apeqqutikka ullut suliffiusut qulit qaangiutinnginneranni akineqarnissaat. 

 

 


